ՀԻՄՆԱՎՈՐՈՒՄ

««ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2021 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2020 ԹՎԱԿԱՆԻ ԴԵԿՏԵՄԲԵՐԻ 30-Ի N 2215-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ
1. Ընթացիկ իրավիճակը և իրավական ակտի ընդունման անհրաժեշտությունը

Պետական եկամուտների կոմիտեի կողմից 25.08.2020 թվականի թիվ 3003794 հանձնարարականի համաձայն՝ Արտակարգ իրավիճակների նախարարության /այսուհետ` ԱԻՆ/ ենթակայությամբ գործող «Պահուստ» ՊՈԱԿ-ում /այսուհետ` ՊՈԱԿ/ իրականացվել է համալիր հարկային ստուգում: Ստուգման արդյունքում 11.11.2020 թվականին կայացված թիվ 3003794 վարչական ակտի համաձայն՝ կազմակերպությունն ավելացված արժեքի հարկի և շահութահարկի մասով 118.409.733 ՀՀ դրամի չափով ունցել է հարկային պարտավորություն, որն առաջացել էր ՀՀ կառավարության 2016 թվականի դեկտեմբերի 29-ի «ՀՀ 2017 թվականի պետական բյուջեի կատարումն ապահովող միջոցառումների մասին» թիվ 1313-Ն և ՀՀ կառավարության 2017 թվականի դեկտեմբերի 28-ի «ՀՀ 2018 թվականի պետական բյուջեի կատարումն ապահովող միջոցառումների մասին» թիվ 1717-Ն որոշումներով հաստատված դրամաշնորհային ծրագրերով Ֆինանսների նախարարության կողմից ԱԱՀ-ի գումարներ չնախատեսելու հետևանքով: 

Հարկ է նշել, որ 09.02.2021թ-ին Հարկադիր կատարումն ապահովող ծառայության /այսուհետ` Ծառայություն/ Երևան քաղաքի պետական բյուջեի օգտին բռնագանձումների բաժնում /այսուհետ՝ Բաժին/ հարուցվել է թիվ 07186142 կատարողական վարույթը՝ ՊՈԱԿ-ից հօգուտ պետական բյուջեի 102.638.018  ՀՀ դրամ և որպես կատարողական գործողությունների ծախս 5.131.901 ՀՀ դրամ բռնագանձելու վերաբերյալ: Կատարողական վարույթ հարուցելու վերաբերյալ որոշման մասին ՊՈԱԿ-ն իրազեկվել է բանավոր՝ Պետական գույքի կառավարման կոմիտեի լուծարային հանձնաժողովի կողմից մայիս ամսին, իսկ Ծառայության կողմից երբևիցե վարույթ իրականացնելու վերաբերյալ համապատասխան որոշումներ կամ այլ փաստաթղթեր  չեն ստացվել/: 

Բաժնի 13.05.2021թ-ի գրության համաձայն` կատարողական գործողությունների ընթացքում Ծառայություն է մուտքագրվել ՊԵԿ 16.04.2021թ-ի գրությունը, որի համաձայն՝ ՊԵԿ թիվ 3003794 որոշման շրջանակներում ՊՈԱԿ-ի պարտավորություններն ամբողջությամբ կատարվել են, և ՊՈԱԿ-ի չմարված պարտավորությունը կազմում է 5.131.901 ՀՀ դրամ՝ որպես կատարողական ծախս:

«Պետական ոչ առևտրային կազմակերպությունների մասին» ՀՀ օրենքի 3-րդ հոդվածի 1-ին մասի համաձայն՝ Պետական կազմակերպությունը շահույթ ստանալու նպատակ չհետապնդող, իրավաբանական անձի կարգավիճակ ունեցող ոչ առևտրային կազմակերպություն է, որն ստեղծվում է միայն մշակույթի, առողջապահության, սոցիալական, սպորտի, կրթության, գիտության, բնապահպանական և ոչ առևտրային այլ բնագավառներում գործունեություն իրականացնելու նպատակով, իսկ 9-րդ հոդվածի 2-րդ մասի համաձայն՝ Պետական կազմակերպության հիմնադիր կարող է հանդիսանալ միայն Հայաստանի Հանրապետությունը` ի դեմս կառավարության,  ինչի հիման վրա էլ վերը նշված պարտավորության կատարման նպատակով Կառավորությունը 2021 թվականի ապրիլի 1-ի N 450-Ն որոշմամբ «Պահուստ» ՊՈԱԿ-ին հատկացրել է 114.154.400 ՀՀ դրամ, որն իր հերթին այն փոխանցել է Պետական եկամուտների կոմիտեին՝ առաջացած պարտավորությունը մարելու նպատակով:

Այսպիսով, ՊՈԱԿ-ի նկատմամբ հարուցված կատարողական վարույթի վերաբերյալ Ծառայությունը սահմանված կարգով չի տեղեկացրել, մինչև կատարողական վարույթ հարուցելը /09.02.2021 թվականը/ ԱԻ նախարարությունն արդեն իսկ 02.02.2021թ-ին սկսել էր պարտավորության մարմանն ուղղված գործընթացը, որի արդյունքում Կառավարության որոշմամբ մարել է պարտավորությունը /այսինքն՝ Ծառայությունը կատարողական վարույթի շրջանակում փաստացի որևէ կատարողական գործողություն չի իրականացրել/, բացի այդ՝ նշված կատարողական ծախսը մարելու նպատակով անհրաժեշտություն է առաջանալու դիմել Կառավարությանը` համապատասխան գումարը փոխանցելու համար, ինչը նշանակում է, որ մի պետական մարմնի պարտքը մարելու համար պետք է Կառավարությունը գումար հատկացնի մյուս պետական մարմնին, այսինքն՝  պարտատերն ու պարտապանն ըստ էության համընկնում են:

  Վերոգրյալը հաշվի առնելով՝ ԱԻ նախարարությունը դիմել է Գլխավոր հարկադիր կատարողին՝ խնդրելով վերանայել 09.02.2021թ-ին հարուցված թիվ 07186142 կատարողական վարույթի իրավաչափությունը և անհրաժեշտության դեպքում կիրառելով «Դատական ակտերի հարկադիր կատարման մասին» ՀՀ օրենքի 42-րդ հոդվածի 1-ին մասի 1-ին կետը՝ կատարողական վարույթը կարճել, քանի որ պարտավորությունը դադարել է օրենքով սահմանված հիմքով /պարտավորության փաստացի և կամովին կատարմամբ/: 

Նշված գրությանն ի պատասխան 06.07.2021թ-ին ներակայցվել է Ծառայության գլխավոր քարտուղարի թիվ 04/25․4/5672-2021 գրությունը, համաձայն որի՝ սույն կատարողական վարույթը համապատասխան հիմքերի բացակայության պայմաններում ենթակա չէ կարճման, քանի որ վերոնշյալ հոդվածը հստակ սահմանում է այն իմպերատիվ և սպառիչ պայմանները, որոնց առկայության դեպքում հարկադիր կատարողը իրավասու կլիներ կարճել կատարողական վարույթը, որոնք սույն դեպքում բացակայում են՝ միաժամանակ՝ առաջարկելով դիմել Ֆինանսների նախարարություն խնդրո առարկա հարցը քննարկելու համար՝ հաշվի առնելով գրությամբ բարձրացված հարցերը:

Հարկ է նաև հավելել, որ Ֆինանսների նախարարությանը ՊՈԱԿ-ի համար որպես կատարողական ծախս աառաջացած պարտավորությունը մարելու համար միջոցներ տրամադրելու հարցի լուծման մասին ԱԻ նախարարության կողմից ներկայացված գրությանը ի պատասխան՝ համաձայն 29.07.2021-ին թիվ 01/8-5/12054-2021 գրության, առաջարկվել է շրջանառել ՀՀ կառավարության որոշման նախագիծ, քանի որ պահանջվող գումարը ենթակա է բռնագանձման ՀՀ պետական բյուջե:

Անրհրաժեշտ է նաև նկատի ունենալ, որ ՊՈԱԿ-ը գտնվում է լուծարման գործընթացում, ինչը ձգձվում է վերը նշված հանգամանքների պատճառով:
2.Առաջարկվող կարգավորման բնույթը.

 Նախագծով առաջարկվում է Արտակարգ իրավիճակների նախարարությանը հատկացնել 5 131,9 հազ. դրամ` «Պահուստ» ՊՈԱԿ-ի համար որպես կատարողական ծախս աառաջացած պարտավորությունը մարելու նպատակով:

3. Նախագծի մշակման գործընթացում ներգրավված ինստիտուտները և անձինք

Նախագիծը մշակվել է Արտակարգ իրավիճակների նախարարության կողմից:

4. Ակնկալվող արդյունքը

Նախագծի ընդունման արդյունքում ակնկալվում է մարել «Պահուստ» ՊՈԱԿ-ի համար որպես կատարողական ծախս առաջացած պարտավորությունը:

5. Կապը ռազմավարական փաստաթղթերի հետ

Նախագծի ընդունումը ռազմավարական փաստաթղթերի հետ փոխկապակցված չէ:
6. «Հայաստանի Հանրապետության 2021 թվականի պետական բյուջեի մասին» Հայաստանի Հանրապետության օրենքում և Հայաստանի Հանրապետության կառավարության 2020 թվականի դեկտեմբերի 30-ի N 2215-Ն որոշման մեջ փոփոխություններ կատարելու մասին» ՀՀ Կառավարության որոշման նախագծի ընդունման կապակցությամբ Հայաստանի Հանրապետության այլ իրավական ակտերի ընդունման անհրաժեշտություն չի առաջանում:

7. «Հայաստանի Հանրապետության 2021 թվականի պետական բյուջեի մասին» Հայաստանի Հանրապետության օրենքում և Հայաստանի Հանրապետության կառավարության 2020 թվականի դեկտեմբերի 30-ի N 2215-Ն որոշման մեջ փոփոխություններ կատարելու մասինմասին» ՀՀ Կառավարության որոշման նախագծի ընդունման կապակցությամբ ընդունման կապակցությամբ Հայաստանի Հանրապետության 2021 թվականի պետական բյուջեում կառաջանա  5 131,9 հազ. դրամ ծախս:
